
AXENCIA ESTATAL DE ADMINISTRACION TRIBUTARIA 
Comité de Seguridade e Saúde Intercentros (C.S.S.I)   30/10/2020 
 

Perante a situación criada polo novo Estado de Alarma, a CIG demanda que se 
volva a aplicar o Plan de Actuación fronte ao Covid19 na súa versión de 17 de 
abril, cando menos naqueles centros de traballo que se vexan afectados polas 
normas das autoridades sanitarias para conter a pandemia e situados nas 
áreas xeográficas con posíbel trasmisión comunitaria ou aumento excesivo dos 
contaxios.  

En fecha de 30 de outubro do 2020, mantivemos reunión telemática do Comité de 
Seguridade e Saúde Intercentros (C.S.S.I.) da AEAT, co obxecto de analizar as 
Memorias de actuacións preventivas e Memorias dos exames de saúde e datos 
epidemiolóxicos do 2018 e 2019, e que contou tamén cun apartado de rogos e 
preguntas. 

En primiero lugar e despois de recoñecer o traballo da equipa do Servizo de 
Prevención, dende a CIG fixemos constar que o máis importante nestes intres, dada a 
grave situación na que estamos por mor da pandemia, é que se tomen as medidas 
necesarias para protexer a saúde do persoal da AEAT, a das súas familias e tamén a 
da cidadanía que reclama que os servizos que lle prestamos como Administración 
Pública que somos, o fagamos en condicións de seguridade. Nesta liña, reclamamos 
que perante o novo Estado de Alarma, se retorne ao Plan de Actuación fronte ao 
Covid19 na súa versión do 17 de abril (presencialidade só para actividades esenciais, 
límite do 50% da plantilla, atención ao público tan só do 50% da xornada, teletraballo 
para colectivos vulnerábeis, etc). 

Denunciamos o incumprimento por parte da AEAT do documento asinado na Mesa 
Xeral do 22 de outubro polo que se modificaba o Acordo da nova normalidade, no que 
a Axencia comprometíase por escrito a non incrementar a presencialidade, senón a 
facer quendas para distribuir o traballo presencial, incluso con medidas máis 
restrictivas que as estabelecidas polas autoridades sanitarias. Dende a CIG 
demandamos un control efectivo dos aforos nas dependencias da AEAT, xa que tendo 
coñecemento dos cuadrantes que se foron facendo públicos, estamos en condicións 
de asegurar que a Administración incumpre o que asina, polo menos en determinadas 
Dependencias e Delegacións do noso ámbito. Hai que lembrar que o acordo asinado 
pretendía, ao deixar sen efecto o teletraballo para persoal con fillos menores de 14 
anos, que houbera unha mellor redistribución da presencialidade sen aumentar a 
presenza do persoal nos centros de traballo.  

Comentamos tamén, que non só se incumpren os aforos máximos en determinadas 
Dependencias e Delegacións, senón que no peor momento da pandemia, estase a 
incorporar ao traballo presencial ao persoal que ten maiores a cargo, e nalgúns casos, 
ao persoal vulnerábel, cuestión que non foi contemplada e acordada coa parte social. 

Todas estas situacións irregulares serán denunciadas pola CIG na Comisión de 
Seguimento do acordo así como nas instancias que corresponda. 

A seguir, criticamos a escasa calidade dos recoñecementos médicos realizados pola 
AEAT e demandamos que para o Servizo de Vixilancia Aduaneira de marítimo, 
aqueles se realicen a través do Instituto Social da Marina, que conta con profesionais 
especializados en sanidade marítima. Tamén demandamos a aplicación da 
denominada Segunda Actividade no Servizo de Vixilancia Aduaneira. 

Finalmente solicitamos, xunto con outras organizacións sindicais, aclaracións sobre o 
uso das máscaras nas pausas do traballo, sen obter unha resposta clarificadora, e 
demandamos que se dote de máscaras FFP2 a todo aquel persoal que se vexa 
obrigado a traballar sen poder gardar as distancias de seguridade. 

Nos vindeiros días manteremos nova reunión para aclarar a posición da Axencia 
Tributaria respecto á evolución da pandemia, e na que dende a CIG volveremos a 
demandar que se retorne o Plan de Actuación fronte ao Covid19 na súa versión do 17 
de abril. 

Seguiremos informando!  


